
zelatan 
Atado, bien atado 

Joan den Uztailaren 18an (data bere-
zian, alajainkoa!) deihadar etsia bota du 
UEUak Irunetik. 

Baina herri ukatu honetan berri hitsak 
eta kolpe latzak elkarri arrapaladan jarrai-
tzen zaizkionez gero, ozta-ozta erreparatu 
du jendeak, nik uste. 

Hots, UEUko Talde Eragileak «La-
rraona»ko Areto Nagusian bere XVI. Eki-
taldia zabaltzerakoan, argi-eta-garbi jakin 
erazi du, aurten, diru aldetik, inoiz baino 
motzago abiatu dela (nekez aurreztutako 
txanponei esker, zehazkiago); eta, 1973z 
geroztik nola-hala eutsi ondoren, oraintxe 
dagoela dirurik ezaz itota hiltzeko arrisku 
larritan. Gure ekintza hau euskararen nor-
malizaziorako, bai UPVak, bai Jaurlari-
tzak, «interesgarri» jorik ere, diru-lagun-
tzak oro etetea erabakirik, ez baitute batak 
ez besteak xoxik batere eman. 

Inork baino hobeki dakitu guk, euskal 
munduan bizi garenok, erdal itsaso betean 
benetako euskal miraria dela UEUa; eta, 
Unibertsitatearen mailan, UZEIrekin eta 
Elhuyar-ekin batera, bera dela lanabes na-
gusia. Besteak beste, UEU honetan tre-
batu dira, urteetan barrena, euskal ikas-
leak milaka, eta euskal irakasleak ere 
ahunka. 

Baina Vascongadetako instituzio ofi-
zialek, berriro ere agertu denez, nahiago 
dituzte Cursos de Verano» eta antzekoak: 
erdara batuan, ongi ordainduak, eta Re-
calde, Barberá, eta kasta bereko euskal-
tzale sutsuk bedeinkatuak: «Cursos de Ve-
rano» horiek ez dute, ez horixe, diru faltaz 
hiltzeko arriskurik batere. 

UEUaren lepoa inguratzen duen kora-
piloa, hitz batez, gero eta hestuago lotzen 
ari: edo PSOEko gizauren euskaltzaleek 
kontrolatutako takilletara erdaraz j o , 
edo... hil. Bada garaia, egia esan, UEUa 
ere «erdal realismoan» barrena abia dadin. 

Sail honetan ere, gainerako guztietan 
bezala, jeneral famatu haren esana baita 
giltzarria: «Todo ha quedado atado, y bien 
atado». TXILLARDEGI 




